
TƏSİSÇİ:  AZƏRBAYCAN  RESPUBLİKASI  PREZİDENTİNİN  İŞLƏR  İDARƏSİ  VƏ  QƏZETİN  REDAKSİYA  HEYƏTİ

Qəzet 1919-cu ildən nəşr edilir
www.xalqqazeti.com№ 146 (29974) 15 iyul 2022-ci il, cümə

Fransa Respublikasının Prezidenti 
Zati-aliləri cənab Emmanuel Makrona

Hörmətli cənab Prezident!
Fransa Respublikasının milli bayra-

mı münasibətilə Sizi və bütün xalqınızı 
ürəkdən təbrik edir, ən xoş arzularımı 
yetirirəm.

Bu il Azərbaycan-Fransa dövlətlərarası 
əlaqələrinin tarixində əlamətdar ildönü-
müdür. Ölkələrimiz arasında diplomatik 
münasibətlərin qurulmasının 30 illiyini 
qeyd etdiyimiz cari ildə biz ötən dövr 
ərzində əldə etdiyimiz nailiyyətlərə nəzər 
salır, iqtisadiyyat, energetika, mədəniyyət, 
təhsil və digər sahələrdə formalaşmış 
səmərəli əməkdaşlıq əlaqələrinin daha da 
genişləndirilməsi imkanlarını araşdırırıq. 
Hesab edirəm ki, müxtəlif istiqamətlər üzrə 
qarşılıqlı faydalı əməkdaşlığımızın inkişaf 
etdirilməsi üçün perspektivlər vardır.

Cənubi Qafqazda bərqərar olmuş yeni 
geosiyasi reallıq davamlı sülh və regional 
iqtisadi əməkdaşlıq üçün əlverişli zəmin 
yaratmışdır. Torpaqlarının 30 illik işğalına 
son qoyan Azərbaycan müharibə səhifəsini 
çevirmək, Ermənistanla münasibətləri 
normallaşdırmaq və sülh müqaviləsi im-
zalamaq istəyindədir. Beynəlxalq hüquqa 
söykənərək tərəfimizdən təqdim olunan 

beş prinsip əsasında Ermənistan ilə 
Azərbaycan arasında sülh müqaviləsinin 
hazırlanması prosesinə Fransanın dəyərli 
töhfə verə biləcəyinə inanırıq. 

İşğaldan azad edilmiş ərazilərdə 
Ermənistan tərəfindən basdırılmış mi-
nalar burada apardığımız bərpa və 
yenidənqurma işlərinə, bölgənin sosial-
iqtisadi reinteqrasiyasına ən böyük əngəl 
olaraq qalmaqdadır. 2020-ci il noyabrın 
10-dan indiyədək 220-dən çox şəxs mina 
hadisələri nəticəsində həlak olmuş və ya 
ağır xəsarət almışdır. Biz ərazilərimizin 
minalardan təmizlənməsi prosesinə 
Fransanın verdiyi töhfəni təqdir edir, 
Ermənistan-Azərbaycan münaqişəsi zama-
nı itkin düşmüş 4000-ə yaxın soydaşımızın 
taleyinin aydınlaşdırılması məsələsində 
də ölkənizin lazımi dəstək göstərəcəyinə 
ümidvarıq.

Dərin hörmət və ehtiramlarımı izhar 
edirəm.

İlham ƏLİYEV 
Azərbaycan Respublikasının 

Prezidenti

Bakı şəhəri, 13 iyul 2022-ci il

Ölkədə taxıl biçini uğurla davam edir 
Şuşada Vaqif Poeziya Günləri dahi 

şairin məqbərəsi önündə davam edib
(bax səhifə 10)(bax səhifə 8)

Peter Mixalko: 
Azərbaycan Avropa İttifaqının 
ən yaxın tərəfdaşlarındandır  

Avropa İttifaqının Azərbaycan Respub-
likasındakı fövqəladə və səlahiyyətli səfiri 
Peter Mixalko qeyd edib ki, Azərbaycan 
müxtəlif sektorlarda Aİ-nin ən yaxın 
tərəfdaşlarındandır.

Peter Mixalko 
bildirib ki, bu gün 
Azərbaycan və Aİ 
bir-birinə hər zaman-
kından daha yaxındır: 
“Bizim Azərbaycanla 
əməkdaşlığımızın 
prioritetləri həm də 
rəqəmsal texnologiya-
lara keçid və insanlar 
arasında təmasın 
gücləndirilməsidir. 
Azərbaycan və Aİ ara-
sında olan əməkdaşlıq 

inkişaf etdirilərək daha yüksək səviyyəyə  çatdırılmalıdır”.

“Xalq qəzeti”

Britaniyanın baş naziri postuna 
seçkilərin birinci turu keçirilib

Dünən Böyük Britaniyanın 
Mühafizəkarlar Partiyasının lideri və 
baş nazir postuna seçkilərin birinci 
turu keçirilib.

Seçkinin nəticəsinə əsasən, Britaniya 
Xarici İşlər Nazirliyinin sabiq başçısı Ceremi 
Hant və hazırkı maliyyə naziri Nadim Zahavi 
mübarizədən kənarlaşıb. Zahavi mühafizəkar 
deputatların 25 səsini, Hant isə cəmi 18 səsini 

ala bilib. Mübarizəni davam etdirmək üçün 
onlara azı 30 səs almaq lazım idi.

Beləliklə, torinin rəhbəri və baş nazir pos-
tu uğrunda mübarizəni altı namizəd - sabiq 
maliyyə naziri Rişi Sunak (88 səs), ticarət 
nazirinin müavini Penni Mordont (67 səs), 
xarici işlər naziri Liz Trass (50 səs), bərabərlik 
və özünüidarə məsələləri üzrə sabiq nazir 
Kemi Badenoh (40 səs), Britaniya parla-
mentinin xarici işlər komitəsinin rəhbəri Tom 
Tugendhat (37 səs), İngiltərə və Uelsin baş 
prokuroru Suella Braverman (32 səs) davam 
etdirəcəklər.

ABŞ neft hasilatını rekord 
səviyyəyə çatdırmaq niyyətindədir

ABŞ 2023-cü ildə neft hasilatını rekord səviyyəyə çatdırmaq niyyətindədir.

“CNN” telekanalının efirində Ağ Evin Mil-
li Təhlükəsizlik Şurasında Strateji Kommuni-
kasiyalar üzrə koordinator Con Kirbi bildirib 
ki, biz gələn il daha çox, tarixi səviyyədə 
neft hasil etmək niyyətindəyik. 

Con Kirbi vurğulayıb ki, ABŞ Prezidenti 
Co Bayden dünya liderləri ilə neft hasilatını 
müzakirə etməyi səbirsizliklə gözləyir.

ABŞ-ın maliyyə nazirinin müavini 
Uolli Adeyemo Ukraynanın maliyyə na-
ziri Sergey Marçenko ilə Rusiya neftinin 
qiymət həddini müzakirə etmişdir. Birləşmiş 
Ştatlar enerji resurslarının idxalına daha 
az vəsait ödəmək üçün Çin və Hindis-
tanı da Rusiya neftinin qiymət həddinin 

müəyyənləşdirilməsinə dair müzakirələrə 
qoşulmağa çağırıb.  

“Xalq qəzeti”

Ukrayna “taxıl dəhlizi” yaradılmasının 
detallarını BMT ilə razılaşdırmağı planlaşdırır

Ukrayna “taxıl dəhlizi” yaradılmasının 
detallarını yaxın günlərdə BMT-nin Baş 
katibi Antonio Quterreşlə razılaşdırmağı 
planlaşdırır.

Ukrayna Prezidenti Volodimir Zelens-
ki xalqa videomüraciətində deyib: “Bu gün 
bizim ölkədən Qara dəniz vasitəsilə kənd 
təsərrüfatı məhsullarının ixracının bərpası 
üçün Türkiyədə keçirilən görüşlə bağlı çoxlu 
xəbərlər var. Biz həqiqətən də dünya baza-
rına ərzaq tədarükünü bərpa etmək üçün 
əhəmiyyətli səylər göstəririk. Mən BMT-yə və 
Türkiyəyə müvafiq səylərə görə minnətdaram”. 

Volodimir Zelenski qeyd edib ki, bu uğur 
təkcə Ukrayna üçün deyil, bütün dünya 
üçün lazımdır: “Ukrayna nümayəndə heyəti 

mənə bildirdi ki, müəyyən irəliləyiş var. Yaxın 
günlərdə BMT-nin baş katibi ilə detalları 
 razılaşdıracağıq”. 

“Xalq qəzeti”

İqtisadiyyatın şaxələndirilməsi 
diqqət mərkəzindədir

Yeri gəlmişkən, biznes və investi-
siya mühitinin davamlı olaraq yaxşı-
laşdırılması, qanunvericilik bazasının 
təkmilləşdirilməsi, sahibkar-dövlət, 
hökumət-biznes münasibətlərinin 
inkişaf etdirilməsi kimi məqsədyönlü 
tədbirlərin həyata keçirilməsi 
nəticəsində 2003-cü ildən indiyədək 
Azərbaycan iqtisadiyyatı 3,4 dəfə, 
sənaye 3,7 dəfə, kənd təsərrüfatı 2 
dəfə, xarici ticarət dövriyyəsi 6,8 dəfə 
artıb.

Prezident İlham Əliyevin rəhbərliyi 
ilə qeyri-neft sektorunun inkişaf 
etdirilməsi istiqamətində görülən ardı-
cıl tədbirlər nəticəsində iqtisadiyyatın 
neft-qaz amilindən asılılığı getdikcə 
azalıb. Son illər dünyaya özünün 
yeni inkişaf modelini təqdim etməyi 
bacaran Azərbaycanda iqtisadiyya-
tın şaxələndirilməsi ilbəil sürətlənib. 
Bu da respublikamızda qeyri-neft 
sahələrinin inkişafına müsbət təsir 
göstərib. 

Azərbaycanın sosial-iqtisa-
di sahələrdə əldə etdiyi uğurlar, 
rəqabətədavamlı, innovativ iqti-
sadi sistemin formalaşdırılması 
istiqamətində atılan ardıcıl addımlar 
dünyanın aparıcı iqtisadi-maliyyə ins-
titutlarının, iqtisadi azadlıq səviyyəsini 
tədqiq edən mərkəzlərin diqqətindən 
də kənarda qalmır və yüksək 
qiymətləndirilir. 

Beynəlxalq reytinq agentliklərinin 
proqnozları təsdiqləyir ki, Azərbaycan 
artıq iqtisadi cəhətdən azad ölkədir. 
Respublikada əlverişli biznes, 
investisiya mühiti mövcuddur. Eyni 
zamanda, hökumət vergi gəlirlərində 
və kapital xərclərində, habelə milli 
valyutanın məzənnəsi ilə bağlı təsirli 
nizamlayıcı addımlar atmaqla mövcud 
valyuta ehtiyatlarının azalmasının 
qarşısını alır. Bu isə liberal iqtisadi 

islahatların, düşünülən, elmi əsaslara 
malik inkişaf konsepsiyasının həyata 
keçirilməsi, siyasi iradə nəticəsində 
mümkün olur və bütün bunlar isə 
dövlətimizin dünyanın inkişaf et-
miş ölkələri səviyyəsinə çatmaq 
əzmindən, Azərbaycanın uğurlu 
gələcəyindən xəbər verir.

Fikrimizin təsdiqi üçün Beynəlxalq 
Valyuta Fondunun (BVF) Azərbaycan 
iqtisadiyyatı üzrə proqnozlarına 
diqqət yetirək. Belə ki, BVF-nin 
Azərbaycan hökuməti ilə mayın 
25-dən iyunun 7-dək IV maddə üzrə 
aparılmış məsləhətləşmələrin yekun-
larına dair bəyanatında bu il ölkəmizin 
nominal qeyri-neft ümumdaxili 
məhsulunun (ÜDM) dəyərinin 68,5 
milyard manata çatacağı bildirilib. Bu 

isə BVF-nin 2021-ci il üzrə proqnozu 
ilə müqayisədə 19,3 faiz çoxdur.

Bu maliyyə təsisatının proqno-
zuna görə, 2023-cü ildə nominal 
qeyri-neft ÜDM-i 77,7 milyard manat, 
 2024-cü ildə 86,1 milyard manat, 
2025-ci ildə isə 93,6 milyard manat 
olacaq.

BVF 2026-cı ildə nominal 
 ÜDM-in 100,8 milyard manat, 
2027-ci ildə isə 108,5 milyard manat 
olacağını da proqnozlaşdırıb. Adı 
çəkilən bəyanatda, həmçinin cari il 
Azərbaycanın nominal ümumda-
xili məhsulunun (ÜDM) dəyərinin 
122,9 milyard manat təşkil edəcəyi 
 vurğulanıb.

Fond 2023-cü ildə nominal ÜDM 
126,3 milyard manat, 2024-cü ildə 

129,3 milyard manat, 2025-ci ildə isə 
133,3 milyard manat olacağını da 
proqnozlaşdırıb.

BVF-nin proqnozunda 2028-ci ilə 
kimi Azərbaycan Mərkəzi Bankının 
(AMB) valyuta ehtiyatlarınən 8,275 
milyard dollara qədər artacağı da 
diqqətə çatdırılıb. Qeyd edək ki, bu 
ilin 30 iyun tarixinə AMB-nin valyu-
ta ehtiyatları 7,371 milyard dollar (I 
yarımillikdə artım 4,2 faiz) olub. 

Beləliklə, BVF-nin proqnozları-
na görə, 2022-ci ilin yekunları üzrə 
AMB-nin valyuta ehtiyatları 7,275 
milyard (2021-ci ilə nisbətən 2,8 faiz 
çox) təşkil edəcək. Vurğulanıb ki, 
2023-2027-ci illərdə AMB-nin valyuta 
ehtiyatlarının illik artımı 200 milyon 
məbləğində olacaq.

(ardı 5-ci səhifədə)

Qarabağ və Şərqi Zəngəzurda 
bərpa işləri sürətlə davam edir
Azərbaycanın işğaldan azad edilən 

 Qarabağ və Şərqi Zəngəzur iqtisadi 
rayonlarının yenidən qurulması və inkişafı 
istiqamətində nəzərdə tutulan bərpa 

layihələri uğurla icra olunur, ərazilərin 
minalardan təmizlənməsi davamlı olaraq 
həyata keçirilir.

(ardı 4-cü səhifədə)

Prezident İlham Əliyev son illərdə 
sosial-iqtisadi çağırışları nəzərə 
alaraq ölkədə islahatları daha da 
sürətləndirib. Bu islahatlar məzmununa 
görə məqsədyönlü və konkret strateji 
hədəfə doğru hesablanıb. Genişmiq-
yaslı yenilənmələr respublikada yüksək 
dayanıqlı və inklüziv iqtisadi artımın 
təmin edilməsi, iqtisadiyyatın daha da 
şaxələnməsi, özəl investisiyaların və 
təşəbbüslərin yüksək səviyyədə təşviqi 
üçün əlverişli zəmin yaradıb.

Prezident İlham Əliyevin rəhbərliyi 
altında günü-gündən inkişaf edən və 
möhkəmlənən Azərbaycan Ordusu 
nəyə qadir olduğunu hələ 2016-cı ilin 
aprelində Ermənistanın hərbi qüvvələrinin 
təxribatının qarşısının alındığı zaman və 
2018-ci ilin mayında Naxçıvanın Günnüt 
kəndi ətrafındakı torpaqları erməni işğa-
lından azad edərkən artıq əyani şəkildə 
nümayiş etdirdi.

2020-ci il iyul ayının 12–15-də 
Ermənistan–Azərbaycan sərhədinin Tovuz 
rayonu ərazisində baş verən hadisələr 
zamanı isə Azərbayvcan Ordusu bölmələri 
tamamilə yeni bir keyfiyyət ortaya qoydu-
lar. Ordunun komandir və zabit heyətinin 
yüksək peşəkarlığı, təşəbbüskarlığı və 
çevikliyi Ali Baş Komandan tərəfindən 
verilən tapşırıqların tam şəkildə yerinə 
yetirilməsinə yol açdı. Bütün bunların 

nəticəsində Azərbaycan Ordusu Ali Baş 
Komandanın bütün əmrlərini vaxtında 
yerinə yetirməyə və Azərbaycan xalqı-
nın ümidlərini doğrultmağa qadir olan bir 
qüvvəyə çevrilmişdir.

Həmin günlərdə İlham Əliyev Ali 
Baş Komandan kimi ordunun hazırlıq 
səviyyəsini belə qiymətləndirmişdi: “Bu gün 
biz güclü ordu yaratmışıq. Bir daha demək 
istəyirəm ki, Azərbaycan Ordusu bu gün 
istənilən vəzifəni icra edə bilər. Son günlər 
ərzində Azərbaycan Ordusu bir daha öz 
üstünlüyünü göstərdi. Mən hesab edirəm 
ki, bu əməliyyatın Azərbaycan Ordusunun 
şanlı tarixində öz yeri olacaq. Azərbaycan 
Ordusu Ali Baş Komandan tərəfindən 
verilən bütün tapşırıqları şərəflə yerinə 
yetirir. Mənim dövrümdə bir dəfə də olma-
yıb ki, tapşırıq verilsin, yerinə yetirilməsin. 
Yerinə yetirilib”.

Tovuz döyüşləri zamanı bölgədəki hərbi 
qüvvələr dərhal bu təcavüzün qarşısının 
alınmasına səfərbər olundular, Azərbaycan 
Ordusunun malik olduğu müasir hərbi 
texnika çox dəqiqliklə işə salındı. Xüsusilə 
pilotsuz uçan təyyarələr Ermənistanın 
istər sərhəd boyu, istərsə də Ermənistanın 
dərinliklərində olan hərbi obyektlərini 
darmadağın etdi, təcavüzkara ağır itki 
verildi. Erməni hərbi qüvvələrinin ələ 
keçirməyə çalışdığı ərazilər geri qaytarıldı 
və düşmənə bu bölgədə bir qarış da olsa 
torpaq verilmədi. Tovuz hadisələrinin 
uğurla başa vurulmasına yol açan 
göstəricilərdən biri də, sözsüz ki, iqtidar-
xalq birliyinin real qüvvəyə çevrilərək 
Ermənistanın hərbi-siyasi rəhbərliyinə 
qarşı güclü bir zərbəyə çevrilməsi idi. 

Bu hadisələrin başlaması ilə 
Azərbaycan xalqı dövlət rəhbərliyi ilə 
dünyanı heyrətə gətirəcək bir həmrəylik 
nümayiş etdirdi. Keçirilən möhtəşəm 
aksiyalarda və mötəbər bəyanatlarda xalq 

torpaqlarımızın müdafiəsi üçün nəinki Ali 
Baş Komandanının yanında olmağa, hətta 
onun bir əmri ilə cəbhəyə yollanmağa 
hazır olduğunu da ortaya qoydu. Bununla 
Vətənin müdafiəsi məsələsində Ali Baş 
Komandan–Xalq vəhdətinin əyaniliyinə 
Azərbaycanın dostları da, düşmənləri də 
şahid oldular.

2020-ci ilin İyul döyüşləri dövlət 
rəhbərinin öz fəaliyyətində, xüsusən 
Vətənin müdafiəsində xalqa arxalanma-
ğın, ağır gündə xalqla bir yerdə olmağın 
yeni bir nümunəsini göstərdi. Prezident 
İlham Əliyev o zaman bu birliyi belə 
dəyərləndirdi: “Bizim hərbi qələbəmizi qeyd 
etmək üçün minlərlə insan küçələrə çıxdı, 
minlərlə insan dövlətə, orduya dəstək 
göstərdi. Bu gözəl mənzərə vətəndaş 
həmrəyliyinin bir rəmzi idi. Son günlər 
ərzində baş vermiş toqquşmalar və qanlı 
döyüşlər Azərbaycan dövlətinin, ordusunun 
gücünü, xalqla iqtidar arasındakı birliyi bir 
daha göstərdi. Bu gün xalq–iqtidar birliyi 
Azərbaycanda sabitliyin inkişafının əsas 
şərtidir”.

İyul döyüşləri zamanı tarixi zəfərin əldə 
edilməsinin bir göstəricisi də, şübhəsiz, 
qüdrətli Azərbaycan Ordusunun mövcud-
luğu idi. Qəfil, namərdcəsinə haqlanma-
sına baxmayaraq, qısa zaman ərzində 
toparlanan və düşmənə sarsıdıcı zərbə 
endirməyə qadir olan belə bir ordunun 
yaradılması İlham Əliyevin prezidentliyi 
dövründə Ali Baş Komandan kimi əldə 
etdiyi tarixi nailiyyətlərdən biridir. 

Ali Baş Komandanın vəziyyətə nəzarəti 
dərhal öz əlinə alması, baş verən təcavüzün 
aradan qaldırılması üçün soyuqqanlılıq, 
iradə və qətiyyət nümayiş etdirməsi, 
vaxtında verdiyi zəruri göstəriş və əmrlərin 
icrasına nail olması çox tezliklə vəziyyətin 
sabitləşdirilməsinə, şəhid olmuş hərbçilərin 
qisasının alınmasına, başlıcası isə dövlət 
sərhədinin Azərbaycan hissəsini bütünlüklə 
nəzarət altına götürülməsinə yol açdı: 
“Dərhal mən bütün müvafiq göstərişlər 
verdim. Azərbaycan Silahlı Qüvvələrinə 
göstəriş verdim ki, hərbçilərimizin intiqamı 
alınmalıdır, onların qanı yerdə qalmamalıdır 
və düşmənə elə bir zərbə endirilməlidir 
ki, onu uzun illər bundan sonra yaddan 
çıxarmasın. Görülmüş operativ tədbirlər 
nəticəsində Ermənistan ordusu layiqli 
cavabını aldı. Onlara sarsıdıcı zərbələr 
endirildi və bu zərbələr əminəm ki, onlara 
yaxşı dərs oldu”.

İlham Əliyev Ali Baş Komandan kimi 
yalnız ordu qüvvələrinin qisas döyüşlərinin 

keçirilməsini nəzarət altına götürmədi. 
O, eyni zamanda Prezident Administra-
siyasının müvafiq şöbələrinə, Nazirlər 
Kabinetinə, aidiyyəti qurumlara lazımi 
göstərişlər verdi, dövlətin gücünü baş 
verən erməni təcavüzünün qarşısını alma-
ğa səfərbər etdi. Bu hadisələrin nəticəsi 
də artıq göstərir ki, Ali Baş Komandan 
döyüş xəttində təşəbbüsün ələ alınması 
və Ermənistanın hərbi-siyasi rəhbərliyinin 
yerində oturdulması üçün zəruriliyi və 
səmərəliliyi şübhə doğurmayan qərarlara 
əl atdı.

Ordumuzun İyul zəfərinə aparan yol Ali 
Baş Komandanın düzgün rəhbərliyindən 
və onun qəbul etdiyi zəruri-operativ 
qərarlardan başladı. Bu zəfəri həm də bö-
yük qələbənin ərəfəsi saymaq olar. Tovuz 
döyüşlərindən dərhal sonra Azərbaycan 
Prezidenti İlham Əliyevin səsləndirdiyi 
“Biz öz doğma torpaqlarımıza qayıtmalıyıq 
və qayıdacağıq” bəyanatı isə göstərirdi 
ki, qəhrəman ordumuzun torpaqlarımızı 
işğaldan azad edəcəyi gün çox da uzaq-
da deyil. Bunu cəbhədə və beynəlxalq 
aləmdə əldə edilən uğurlar, bir də Ali Baş 
 Komandanın inamlı qətiyyəti deməyə əsas 
verirdi. 

Ötən hər gün bizi Azərbaycanın haqq 
işinin təntənəsinə, Ali Baş Komandanın 
xalqımıza qazandıracağı böyük və son 
zəfərə yaxınlaşdırırdı. Nəticə etibarilə 
İyul döyüşləri Qarabağ zəfərinə gedən 
yolun başlanğıcı oldu. Müqəddəs Vətən 
savaşının yaxında olduğunu isə Ali Baş 

Komandanın son bəyanatlarından duymaq 
mümkün idi.

Bu bəyanatlar həm də əminliklə onu 
deməyə imkan verirdi ki, böyük zəfərin ad-
dım-addım yaxınlaşdırılması, Azərbaycan 
bayrağının işğal olunmuş ərazilərə 
sancılması üçün Ali Baş Komandanın son 
nəticəyə hesablanmış və uğuru şübhə do-
ğurmayan strateji xətti vardır: “O ki qaldı, 
bizim addımlarımıza, lazım olan vaxtda 
lazım olan addımları atırıq və atacağıq. 
Nəyi ediriksə, dəqiqliklə edirik. Son dörd il 
ərzində üç əməliyyat keçirilmişdir, üç toq-
quşma olmuşdur. Üçündə də qalib gəldik. 
Üçündə də bayrağımızı istədiyimiz yerə 
sancdıq. Üçündə də düşmənə sarsıdıcı 
zərbələr endirdik. Bundan artıq hələ ki, 
nəsə demək düzgün olmaz. Biz bilirik nə 
etmək lazımdır, nə vaxt etmək lazımdır və 
necə etmək lazımdır”.

Prezident İlham Əliyev ordunun 
komandir heyətinin, ordu rəhbərliyinin 
Ermənistanın hərbi təcavüzünün qarşı-

sının alınması üçün göstərdikləri xidməti 
fədakarlığa öz münasibətini o günlərdə 
belə bildirmişdir: “Bizim şanlı ordumuz, 
bizim əsgərlərimiz, zabitlərimiz, hərbi 
komandirlərimiz bu günlər ərzində gecə-
gündüz yatmadan iş başındadırlar. Mən 
Müdafiə nazirinə, Baş Qərargah rəisinə 
nə vaxt zəng edirəmsə, iş başındadır-
lar – gecə, səhər saat 7-də, axşam saat 
10-da, gecə saat 2-də. Biz böyük qələbə 
 qazanmışıq”.

Tovuz hadisələri zamanı şəhid olan 
hərbçiləri isə dövlət başçısı İlham Əliyev 
nisgilli duyğularla yad etmiş, onların 
qəhrəmanlığını gənc nəsil üçün örnək say-
mışdır: “General Polad Həşimov, polkovnik 
İlqar Mirzəyev həlak olmuşlar. Onların 
həyatı, torpaq, Vətən uğrunda göstərdikləri 
şücaət, qəhrəmanlıq hər bir gənc üçün 
nümunə olmalıdır. Biz fəxr edirik ki, 
Azərbaycan xalqı, Azərbaycan torpağı belə 
övladlar yetişdirib”.

Tovuz döyüşlərindən dərhal sonra 
Azərbaycan Prezidenti İlham Əliyevin 
səsləndirdiyi “Biz öz doğma torpaqlarımıza 
qayıtmalıyıq və qayıdacağıq” bəyanatı 
isə göstəririrdi ki, qəhrəman ordumuzun 
torpaqlarımızı işğaldan azad edəcəyi gün 
çox da uzaqda deyil. Bunu cəbhədə və 
beynəlxalq aləmdə əldə edilən uğurlar, bir 
də Ali Baş Komandanın inamlı qətiyyəti 
deməyə əsas verirdi. Ötən hər gün bizi 
Azərbaycanın haqq işinin təntənəsinə, Ali 
Baş Komandanın xalqımıza qazandıracağı 
böyük və son zəfərə yaxınlaşdırırdı.

2016-cı ilin Aprel döyüşlərində silahlı 
qüvvələrimizin sürətli hücumla qazandığı 
qabiliyyəti düşmənə dərs olmadığı kimi, To-
vuz hadisələrində sərgilədiyi çevik müdafiə 
qüdrəti də təcavüzkar dövləti yalançı 
məstlikdən ayıltmadı. Azərbaycanı yeni 
ərazilər itirəcəyi ilə hədələməkdə davam 
edən Ermənistanın 2020-ci il sentyabrın 
27-də törətdiyi növbəti irimiqyaslı hərbi 
təxribat isə işğalçını öz ərazilərindən 
qovub çıxarmaqdan başqa yolu qalmayan 
Azərbaycanın Qarabağ uğrunda Vətən 
müharibəsinə başlaması ilə nəticələndi.

44 günlük II Qarabağ savaşının 
gedişində ötən 30 ildə dünyanın 50 
ən güclü ordusu sırasına daxil olmuş 
Azərbaycan Silahlı Qüvvələri uzun sürən 
müharibə vəziyyətində yorulub əldən 
düşmüş, xaraba qoyduğu işğal zonasın-
da ilişib qalmış Ermənistan ordusunu 
darmadağın etdi. Bu tarixi zəfər I Qarabağ 
müharibəsindəki məğlubiyyətin acısına 
son qoymaqla yanaşı, həm də xalqımıza 
çoxminillik tarixinin ən böyük qələbəsini 
qazandırmış ordumuzla bağlı sonsuz bir 
öyünc ünvanı oldu.

Şuşanın alındığı 8 noyabr günündə 
Prezident, Ali Baş Komandan İlham Əliyev 
böyük təntənə ilə bəyan etdi: “Yenilməz 
ordu Azərbaycan Ordusudur. Bu 17 il 
ərzində mənim işimin əsas hissəsi ordu 
quruculuğuna həsr edilmişdir ki, biz 
ordumuzu necə gücləndirək, ordumuzu 
ən müasir silahlarla təchiz edək. Budur 
bizim fəaliyyətimiz. Azadlıq meydanında 
dəfələrlə keçirilmiş hərbi paradlar bütün 
dünyaya bizim gücümüzü göstərdi. Döyüş 
qabiliyyətinin artırılması ordu quruculu-
ğu sahəsində əsas amildir. Biz müasir 
silahlardan istifadə edirik, texnikadan 
istifadə edirik, düşmənin texnikasını məhv 
edirik. Torpaqlarımızı ancaq Azərbaycan 
əsgəri azad edir, Azərbaycan zabiti azad 
edir, sinəsini qabağa verərək, heç nədən 
qorxmayaraq, əlində bayraq, əlində silah 
düşməni qovan da əsgərdir, düşməni 
məhv edən də əsgərdir. Eşq olsun bizim 
əsgərlərimizə!”

Dövlət müstəqilliyimizi bərpa 
etməyimizin yetirməsi olan Azərbaycan 
Ordusu Vətən müharibəsində düşmən 
üzərində qazandığı qələbə ilə tarixi 
qəhrəmanlıq ənənələrini qoruyub yaşadan 
və zənginləşdirən bir güc-qüvvət mərkəzi 
olduğunu da qəti surətdə sübut etdi. Bu 
ordunun keçdiyi şanlı yol yeni nəsillər üçün 
vətənpərvərlik və hünər dərsləridir. Qarbağ 
zəfərini qazanan da elə bu məktəbdə yeti-
şib formalaşan nəsil oldu.

Əsasları ümummilli lider Heydər 
Əliyev tərəfindən müəyyənləşdirilmiş ordu 
quruculuğu siyasətinin ardıcıl, davamlı 
və yaradıcı şəkildə həyata keçirilməsinin 
nəticəsində hazırda Azərbaycan Ordusu 
tarixinin ən şərəfli dövrünü yaşayır və 
Azərbaycan Respublikasının Prezidenti, 
Silahlı Qüvvələrin Ali Baş Komandanı 
İlham Əliyevin rəhbərliyi altında bu tarix 
hər gün daha da zənginləşməkdədir. Onun 
nəticəsi kimi, indi Azərbaycan Ordusu yal-
nız bölgədə deyil, dünyanın inkişaf etmiş 
orduları arasında özünə layiqli yer tutmuş-
dur. Dövlət başçısı İlham Əliyevin qayğısı 
nəticəsində son illər ərzində Azərbaycan 
Ordusu inkişafının yeni bir səviyyəsinə 
yüksəlmişdir.

Mehman SÜLEYMANOV, 
Silahlı Qüvvələrin Hərbi 

Akademiyasının professoru, 
ehtiyatda olan polkovnik

İyul döyüşləri ordumuzun 
parlaq hərbi rəşadəti idi

2020-ci ilin payızında xalqımıza tarixi qalibiyyət qazandırmış Vətən 
müharibəsindən 2 ay yarım əvvəl Azərbaycanın işğalçı Ermənistana 
sonuncu xəbərdarlıq dərsi olmuş Tovuz döyüşlərindən 2 il keçir. 
2020-ci ilin iyulunda işğalçı ölkənin Tovuzda sərhədlərimizi keçmək 
cəhdinin qarşısının dərhal və qətiyyətlə alınması xalqımıza 2016-cı ilin 
Aprel döyüşlərindən 4 il sonra ikinci dəfə qələbə sevinci bəxş etdi, 
düşmənə isə məğlubiyyət acısı yaşatdı. Tarixə “İyul döyüşləri”adı ilə 
düşmüş bu uğurlu əməliyyat yaxınlaşmaqda olan Qarabağ zəfərinin 
müjdəçisi oldu.

Böyük Britaniyada hökumət böhranı: 
Boris Consondan sonra kim gələcək?

Məmurların narazılığı isə bir müddət 
əvvəl London klublarından birində 
sərxoş halda əlbəyaxa dava salmış 
və əvvəllər də bir sıra qalmaqallarda 
və zorakılıq hallarında adı hallanan 
Mühafizəkarlar Partiyası parlament frak-
siyası koordinatorunun müavini Kristofer 
Pinçer ətrafında yaranmış qalmaqalla 
bağlı olub. Bəzi siyasətçilər Consonun 
Pinçerin problemli keçmişindən xəbərdar 
olduğu halda, onu Mühafizəkarlar 
Partiyasının parlament fraksiyasının 
koordinator müavini vəzifəsinə təyin 
etməsindən narazı qalıblar.

Conson istefa qərarı ilə əlaqədar 
xalqa müraciət etməzdən əvvəl kraliça 
II Yelizavetaya zəng edib və bu barədə 
onu məlumatlandırıb: “Bilirəm ki, bu 
qərarıma görə nə qədər britaniya-
lı rahatlaşacaq, eyni zamanda, nə 
qədər adam kədərlənəcək. Bilməyinizi 
istərdim ki, mən dünyanın ən yaxşı 
vəzifəsindən istefa verdiyim üçün çox 
kədərliyəm”.

O, yeni lider seçilənə qədər bu gün 
təyin etdiyi kabinetlə birgə vəzifəsinə 
davam edəcəyini və Britaniyanının 
bundan sonra da Ukraynaya dəstək 
verəcəyini açıqlayıb: “Ukrayna xalqına 
demək istəyirəm ki, biz sizin azadlıq 
mübarizənizi ehtiyac olduğu müddətdə 
dəstəkləməyə davam edəcəyik”.

Conson bəyan edib ki, başçılıq 
etdiyi hökumət bir sıra uğurlar qazanıb. 
Əsas nailiyyət kimi o, “Brexit”i qeyd 
edib. Onun sözlərinə görə, hökumət, 
eyni zamanda, pandemiyaya qarşı 
mübarizə, britaniyalıların təcili surətdə 
peyvəndlənməsi, eləcə də “Ukraynada 

Rusiyaya qarşı dayanışma” kimi uğurla-
ra imza atıb. 

Bununla belə, Britaniya Pinçerlə 
bağlı qalmaqalı Boris Consona ba-
ğışlamayıb. Məsələ bundadır ki, ölkə 
siyasilərinin əksəriyyəti bu fikirdədir ki, 
Pinçerin qalmaqalları barədə Conson 
əvvəldən məlumatlı olub. Ancaq buna 
baxmayaraq, o, Pinçeri parlament frak-
siyası koordinatorunun müavini təyin 
edib. “Karlton” klubundakı qalmaqaldan 
sonra Pinçer istefa versə də, hökumət 
nəzarətdən çıxıb. Tezliklə bir neçə 
yüksək rütbəli məmur istefa verdiyini 
elan edib. Əvvəlcə Səhiyyə naziri Sacid 
Cavid və Maliyyə naziri Rişi Sunak is-
tefaya gediblər. Onlar bəyan ediblər ki, 
etik normalar səbəbindən hökumətdə 
qala bilməzlər. Səhərisi gün isə Britani-
ya Nazirlər Kabinetinin onlarla yüksək 
vəzifəli üzvü istefa verib. 

İstefaya getmiş məmurların 
yerinə təyin olunmuş şəxslərdən də 
bəziləri təcili surətdə istefasını elan 
edib, bəziləri isə Consona yazdıqları 
məktubları dərc edərək onu istefaya 
çağırıblar. 

İyulun 6-da baş nazir izahat vermək 
üçün parlamentə çağırılıb və burada 
ona təkcə leyboristlər deyil, həm də 
özünün partiyadaşları – mühafizəkarlar 
hücum çəkiblər. 

Ancaq ciddi təzyiqlərə dözən 
Conson əvvəlcə vəzifədən getməkdən 
imtina edib. O bildirib: “Üzərinə böyük 
məsuliyyət qoyulmuş baş nazirin işi 
çətin vəziyyətlər qarşısında irəli getməyi 
davam etdirməkdir. Və mən belə etmək 
istəyirəm”. 

Ancaq onun höcətləşməsi də 
vəziyyəti yumşaltmayıb, əksinə, siyasi 
böhranı daha da dərinləşdirib. Onun 
çıxışından sonra parlamentin divarları 
arasında istefaların yeni dalğası başla-
yıb. Boris Conson bundan sonra istefa 
vermək qərarına gəlib.

Hazırda Böyük Britaniyanın baş 
naziri vəzifəsinə təyin oluna biləcək 
bir neçə siyasətçinin adı çəkilir. Bu 
barədə Britaniya və xarici KİV özünün 
mülahizələrini irəli sürür. Mümkün 
namizədlər sırasında ən realları hind 
mənşəli iki siyasətçi hesab olunur. 
Bunlar Britaniyanın Daxili İşlər naziri 
Priti Patel və sabiq maliyyə naziri Rişi 
Sunakdır. Ölkədə kütləvi istefalar dalğa-
sı da məhz Sunakdan sonra başlayıb. 

Rusiyalı siyasi analitiklərin fikrincə, 
hind əsilli siyasətçilər Böyük Britaniyada 
kifayət qədər yığcamdırlar və Conson 
hökumətində geniş təmsil olunublar. 
Bəzi təhlilçilər hətta hesab edirlər ki, 
onların məqsədi Britaniyanın baş naziri 
və Mühafizəkarlar Partiyasının rəhbəri 
postuna hind əsilli namizəd təqdim 
etmək ola bilər.   

Consonu əvəzləyəcək mümkün 
siyasətçilərdən biri kimi ölkənin hazırkı 
Xarici İşlər naziri Liz Trassın adı çəkilir. 
Bir qədər əvvəl o, “Böyük İyirmilik” 
ölkələri XİN başçılarının görüşündə 
iştirak etmək üçün getdiyi İndoneziyaya 

səfərini yarımçıq kəsərək təcili Londona 
qayıtmışdı.

Bu günlərdə Böyük Britaniyanın 
Mühafizəkarlar Partiyasının lideri və 
Baş naziri postuna seçkilərin birinci turu 
keçirilib. Seçkinin nəticəsinə əsasən, 
Britaniya XİN-in sabiq başçısı Ceremi 
Hant və hazırkı maliyyə naziri Na-
dim Zahavi mübarizədən kənarlaşıb. 
Zahavi mühafizəkar deputatların 25 
səsini, Hant isə cəmi 18 səsini ala bilib. 
Mübarizəni davam etdirmək üçün onla-
ra azı 30 səs lazım gəlirdi.

Beləliklə, torinin rəhbəri və Baş 
nazir postu uğrunda mübarizəni altı 
namizəd - sabiq maliyyə naziri Rişi Su-
nak (88 səs), ticarət nazirinin müavini 
Penni Mordont (67 səs), xarici işlər 
naziri Liz Trass (50 səs), bərabərlik və 
özünüidarə məsələləri üzrə sabiq nazir 
Kemi Badenoh (40 səs), Britaniya parla-
mentinin xarici işlər komitəsinin rəhbəri 
Tom Tugendhat (37 səs), İngiltərə və 
Uelsin baş prokuroru Suella Braverman 
(32 səs) davam etdirəcəklər.

Mühafizəkarlar Partiyası iki namizəd 
qalanadək səsvermələr keçirəcək. 
Bundan sonra partiya üzvləri öz liderini 
seçməlidirlər.

Britaniyanın Mühafizəkarlar Par-
tiyası payızın əvvəlinə qədər yeni 
baş naziri seçmək niyyətindədir. Bu 
barədə Britaniya parlamentinin üzvləri 
bildiriblər. Məlumata görə, baş na-
zir seçkisinin İcmalar Palatası yay 
tətilindən qayıdanda, yəni sentyabrın 
əvvəlində keçiriləcəyi gözlənilir. Seçkilər 
iki mərhələdə keçiriləcək. Əvvəlcə par-
lamentin mühafizəkar üzvlərinin baş na-
zir postuna iki əsas namizədi seçəcəyi 
müsabiqə elan olunacaq. Bundan sonra 
100 mindən çox olan Mühafizəkarlar 
Partiyasının bütün üzvləri yeni lider 
seçəcəklər. Məhz o, mühafizəkarların 
rəhbəri və Britaniyanın baş naziri ola-
caq. Seçkinin birinci mərhələsinin iyulun 
21-dək başa çatdırılması planlaşdırılır.

Paşa ƏMİRCANOV, “Xalq qəzeti”

Son illərdə beynəlxalq aləmdə geniş məşhurluq qazanmış Böyük 
Britaniyanın baş naziri Boris Conson iyulun 7-də istefa verib. Rusiya-
nın “Lenta.ru” saytının verdiyi məlumata görə, onun istefasına səbəb 
son günlər Böyük Britaniyada yaranmış hökumət böhranı olub. İki gün 
ərzində ölkədə 60-a yaxın yüksək vəzifəli məmur istefa verib. Onlar bu 
addımları ilə Consona inamsızlıqlarını ifadə ediblər və onun rəhbərlik 
üsulu ilə razılaşmadıqlarını bildiriblər.

İqtisadiyyatın şaxələndirilməsi 
diqqət mərkəzindədir

(əvvəli 1-ci səhifədə)
BVF 2022-ci ildə Azərbaycanda ÜDM-in 

artım proqnozunu 2,8 faizdən 3,8 faizədək 
artırıb. Xatırladaq ki, sözügedən maliyyə qurumu  
2023-cü il üçün Azərbaycanda ÜDM-in artım 
proqnozunu 2,6 faiz, 2024-2027-ci illərdə isə 2,5 
faiz səviyyəsində proqnozlaşdırıb.

Bildirilib ki, 2022-ci ildə qeyri-neft sektorunda 
artım 5,5 faiz (aprel proqnozu – 4 faiz), 2023-cü 
ildə 3,7 faiz, 2024-2027-ci illərdə illik 3,5 faiz 
təşkil edəcək.

Fond Azərbaycanda inflyasiyanın 12,3 
faizədək (2021-ci ildə 6,7 faiz) sürətlənəcəyini, 
2023-cü ildə 9,5 faizədək, 2024-ci ildə 7 
faizədək, 2025-ci ildə 5 faizədək, 2026-2027-ci 
illərdə isə 4 faizədək azalacağını proqnozlaşdırır.

“2022-ci ildə ÜDM-in 3,8 faiz artacağı, 
ortamüddətli perspektivdə isə bir qədər azalacağı 
proqnozlaşdırılır. Proqnozlara görə, 2022-ci ildə 
inflyasiya yüksək ərzaq və xammal qiymətləri, 
tədarük zəncirindəki pozulmalar da daxil ol-
maqla, əlverişsiz xarici amillərin təsiri ilə yüksək 
səviyyədə qalacaq, 2023-cü ildən etibarən inf-
lyasiya templəri azalacaq. İnflyasiyanın 2024-cü 
ilin sonunadək Mərkəzi Bankın hədəf diapazo-
nunun yuxarı həddinə (4 ± 2 faiz) qaytarılmasını 
dəstəkləmək üçün pul-kredit siyasətinin əlavə 
sərtləşdirilməsi və orta səviyyədə saxlanılması 
tələb olunacaq”, - bəyanatda vurğulanıb.

Bundan əlavə, BVF 2022-ci ildə 
Azərbaycanın tədiyə balansının cari əməliyyatlar 
hesabının profisitini ÜDM-in 24,6 faizi (2021-ci 
ildə 15,2 faizi), 2023-cü ildə 21,6 faizi, 2024-cü 
ildə 21 faizi, 2025-ci ildə 16,3 faizi, 2026-cı ildə 
10,7 faizi, 2027-ci ildə 9,1 faizi səviyyəsində 
proqnozlaşdırır.

BVF-nin Azərbaycan hökuməti ilə mayın 
25-dən iyunun 7-dək IV maddə üzrə apa-
rılmış məsləhətləşmələrin yekunlarına dair 
bəyanatında, eyni zamanda, bildirilir ki, 2028-ci 
ilədək Dövlət Neft Fondunun (ARDNF) aktivləri 
82,076 milyard dollara qədər artacaq. Ötən ilin 
yekunları üzrə ARDNF-in aktivlərinin 45,025 
milyard dollar olduğunu nəzərə alsaq, bu, 2022-
2027-ci illərdə adıçəkilən fondun aktivlərinin 82,3 
faiz artması deməkdir.

BVF-nin proqnozlarına görə, 2022-ci ilin ye-
kunları üzrə ARDNF-nin aktivləri 53,426 milyard 
dollara (2021-ci illə müqayisədə artım 18,7 faiz), 
2023-cü ilin yekunları üzrə 62,168 milyard dolla-

ra, 2024-cü ilin yekunları üzrə isə 70,742 milyard 
dollara çatacaq.

ARDNF-in aktivləri 2025-ci il üzrə 76,58 
milyard, 2026-cı ildə 79,84 milyard, 2027-ci ildə 
82,076 milyard dollar olacaq.

“Fitch Solutions”nin hesabatında isə 
 2022-ci ilin birinci yarısı üzrə icmalında manatın 
məzənnəsinin sabit qalacağı proqnozlaşdırılır. 
Bu amil mütəxəssislərin fikrincə, respublikada 
inflyasiyanın nisbətən aşağı səviyyədə olmasına 
müsbət təsir göstərir. Professor Vüsal Qasımlı-
ya görə, iqtisadiyyatda hər bir şeyin öz qiyməti 
mövcuddur: “Ümumiyyətlə, iqtisadi artımın da öz 
qiyməti vardır. İqtisadi artımı həyata keçirən ölkə 
xarici borclanmaya gedə bilər. Azərbaycanda xa-
rici borcun ÜDM-ə nisbəti 12,5 faizdir. Bu rəqəm 
orta dünya göstəricilərindən 7-8 dəfə aşağıdır”. 

İqtisadi İslahatların Təhlili və Kommunika-
siya Mərkəzinin  araşdırmasında göstərilir ki, 
əgər Azərbaycanda manatın sabitliyi qorunma-
saydı, ev təsərrüfatları və biznes ziyan çəkər, 
gözləntilər pisləşər, proqnoz vermək qabiliyyəti 
aşağı düşərdi. Azərbaycan ikinci yola getməmək 
üçün manatın sabitliyini qoruyur.  Professor 
Vüsal Qasımlının fikrincə  Azərbaycanda  iqtisadi 
artım daha keyfiyyətlidir, o, devalvasiyanın və inf-
lyasiyanın, eləcə də milli təhlükəsizliyin hesabına 
deyil, daha çox iqtisadiyyatın səmərəli qurul-
ması, düzgün istiqamətləndirilməsi, gəlirlərin 
daha düzgün bölünməsi və dövlət malliyyəsinin 
daha yaxşı idarə olunması sayəsində baş verir: 
“Azərbaycan Prezidentinin apardığı islahat-
lar burada daha səmərəli rol oynayır.  Ona 
görə də Azərbaycan bu gün digər dövlətlərlə 
müqayisə edildikdə daha rahat və əmin görünür. 
Adambaşına düşən valyuta ehtiyatlarına görə 
Azərbaycan artıq MDB məkanında liderdir. Bu 
gün Azərbaycanın valyuta ehtiyatları 54 mil-
yard ABŞ dollarını keçmişdir. Gözləntilər ondan 
ibarətdir ki, ilin sonunadək bu rəqəm 60 milyard 
dollara yaxınlaşacaq. Beləliklə yeni bir tarixi 
rekord əldə olunacaq. Azərbaycan valyuta ehti-
yatlarına görə də regional liderdir.  Və bu valyuta 
ehtiyatlarının vacib elementidir”.

Sonda xatırladaq ki, “Fitch”  agentliyi də 
Azərbaycanda iqtisadi artım proqnozunu açıq-
layıb. Qurum  cari il üzrə Azərbaycanda real 
ümumdaxili məhsulun (ÜDM) artımı 3,48  faiz 
təşkil edəcəyini qeyd edib.  

Vaqif BAYRAMOV, “Xalq qəzeti”

